Фатих Кәрими, “Җиһангир мәхдүмнең авыл мәктәбендә укуы“.
 

 Максат:
1. Ф. Кәриминең тормышы һәм эшчәнлегенә күзәтү ясау
2. “ Җиһангир мәхдүмнең авыл мәктәбендә укуы “ әсәрен анализлау, анда күтәрелгән мәсьәләләрне бүгенге көн белән чагыштыру.
3. Укучыларны әдәби текстка тирән кереп, аны игътибар белән укырга өйрәтү.
4. Белем алуга омтылыш тәрбияләү.
 Укучыларның эш формасы: төркемнәрдә эшләү.
 Метод һәм алымнар : әңгәмә, сөйләү, сайлап уку, образларга сыйфатлама бирү, сүзлек өстендә эш, сорауларга җавап бирү һ. б. 
Кулланылган әдәбият:
   1. М. Гайнуллин. Татар әдипләре. Казан, Тат. кит. нәшр., 1978.
   2. Татар мәгърифәтчелек әдәбияты.(1860-1905) Казан, Тат. кит. нәшр., 1979.
   3. “Мирас”, № 7-8, 1995, 65 б.
   4. Татар әдәбияты тарихы. 19 йөз татар әдәбияты. 2 том. Казан, Тат. кит. нәшр., 1985.
   5. Ф. Кәрими. Фәнни-биографик җыентык. Казан, “ Рухият” нәшрияты, 2000.
 
Дәрес барышы.
 
1.  Актуальләштерү:
 

 - Хәерле көн, укучылар. Дәресебезне башлыйбыз. Хәзер үткән дәресләрдә алган белемнәребезне тикшерербез. Тест эшләп алыйк.
( Тест эшләү, аны тикшерү.)
 

Тест:
1. Татар прозасының мәгърифәтчелек реализмы баскычына күтәрелүен күрсәткән беренче әсәрне язучы автор:
   а) Хөсәен Фәезханов;
   б) Мартиньян Иванов;
   в) Муса Акъегетзадә.
2. Мәгърифәтчелек әдәбиятына хас булмаган үзенчәлекне атагыз:
   а) вакыйга һәм геройларны татар тормышының үзеннән алып сурәтләү;
   б) хыялый сюжетлар, фантастик геройлар;
   в) прогрессив карашлы геройлар югары әхлакый сыйфатларга ия; торгынлык яклылар еш кына ямьсез, әхлаксыз кешеләр;
   г) кешене тәрбия җимеше итеп сурәтләү.
3. Исемлектәге кайсы әсәрне К.Насыйри төрекчәдән тәрҗемә иткән?
   а) “Әхлак рисаләсе”;
   б) “Кырык бакча”;
   в) Кырык вәзир кыйссасы”.
4. Мәгърифәтче галим, мөгаллим, тарихчы, философ, “Нәзурәтел-хак”, “Мөстәфадел-әхбар фи әхвали Казан вә Болгар” кебек хезмәтләр авторы:
   а) Шиһабеддин Мәрҗани;
   б) Исмәгыйль Гаспралы;
   в) Хөсәен Фәезханов.
 5. Бу өзек кайсы әсәрдән алынган? “Мин яшь вакытта, безнең кыяр каравылчысы бер картыбыз бар иде. Бу картны мин бик сөядер идем. Чөнки, төрле-төрле хикәятләр сөйләп, минем күңелемне бик хуш итә торган иде...”
   а) М. Акъегетзадә, “Хисамеддин менла”;
   б) Ф.Кәрими, “Салих бабайның өйләнүе”;
   в) Р.Фәхретдинов, “Әсма, яки гамәл вә җәза”
 
Дөрес җаваплар:
      1. в      2. б      3. в      4. а      5. б
 
II Яңа белемнәр бирү:
 

 1. Үткәнен белмәгән халыкның киләчәге юк, диләр. Ә безнең тарихи үткәнебез – бик кадерле мирас. Без аны саклыйбыз, өйрәнәбез. Казаныбыз, чыннан да, бай тарихлы, мәдәниятле шәһәр. Аның танылган шәхесләре, күренекле галимнәре, фән, сәнгать эшлеклеләре бар. Бүген без халкыбызның иң күренекле шәхесләреннән берсе – Фатих Кәрими , аның иҗаты турында сөйләшербез. Ул җәмгыять тормышының күп тармакларында уңышлы эшли, яңа әдәбиятыбызны мәйданга чыгаруда катнашып, исеме К. Насыйри, Р.Фәхретдин, Г. Исхакый, Г. Ибраһимовлар белән бер биеклеккә куелырлык дәрәҗәгә ирешә. ( Ф. Кәриминең тормышы, эшчәнлеге турында сөйләү. )
 Фатих Кәрими
( 1870 – 1937 )
Фатих Кәрими – халкыбызның иң күренекле шәхесләреннән берсе. Ул татар әдәбиятына үзенең мәгърифәтчелек рухындагы хикәяләре белән килә һәм реалистик проза үсешенә зур өлеш кертә, соңрак очерклар, төрле китаплар авторы, журналист-публицист буларак та таныла.
Ул 1870 елның 30 (18) мартында хәзерге Татарстан Республикасының Әлмәт районы Миңлебай авылында мулла гаиләсендә туа. Аның әтисе Гыйльман ахун Ш.Мәрҗанинең шәкерте, заманының прогрессив карашлы кешесе була, балаларына дөньяви белем бирергә омтыла.
Фатих 11 ел Чистай мәдрәсәсендә укый һәм шунда ук ике класслы рус мәктәбен тәмамлый. 1891 елда Төркиягә китеп, Истанбул университетында белем ала. 1896 елда аны Кырымга – Ялта шәһәренә укытучы итеп чакыралар. Биредә ул Исмәгыйль Гаспралы оештырган яңа методлы мәктәптә укыта.1898 елда Бакчасарайда ачылган яңача укытучылар хәзерләү курсларына җитәкчелек итә. Ул үзенең әдәби иҗат эшчәнлеген дә яңа мәктәп өчен көрәшкә юнәлтә.”Җиһангир мәхдүмнең авыл мәктәбендә укуы”, “Шәкерт илә студент”, “Нуретдин хәлфә”кебек әсәрләрен яза.
1899 елда әтисе, муллалыгын ташлап, Оренбургка күчә. Типография сатып алып, 1901 елда бу шәһәрдә татарча китап басу эшләрен башлап җибәрә.Фатих Мәскәүдә бухгалтерия курсларында укып кайта. Петербургта китап басу һөнәренә дә өйрәнә, әтисенең эшен дәвам иттерә.Ул рус, гарәп, фарсы, төрек, француз телләрен һәм күп кенә фәннәрне яхшы белүче мәгърифәтче укымышлы булып җитешә.
1906-1907 елларда Ф. Кәрими Оренбургта Шакир һәм Закир Рәмиевләр чыгарган “Вакыт” газетасының баш мөхәррире булып эшли. 1912-1913 елларда, Балкан сугышы барган чорда, шушы газетаның Төркиядәге хәбәрчесе сыйфатында “Истанбул мәктүпләре” дигән публицистик очеркларын бастыра.
Революциядән соң Ф.Кәрими тулысынча укытучылык эшенә күчә. 1925 елда, Мәскәүгә күчеп, СССР халыкларының Үзәк нәшриятында эшли, Көнчыгыш университетында укыта.
1937 елның 4 августында нахакка гаепләнеп кулга алына, атарга хөкем ителә. 1959 елда реабилитацияләнә.
( Укучылар игътибарына китаплар күргәзмәсен тәкъдим итү.)
 
III .Белемнәрне ныгыту:
 

 -Укучылар, без бүген Ф. Кәриминең “Җиһангир мәхдүмнең авыл мәктәбендә укуы” хикәясен анализларбыз. Бу әсәрне сез өйдә укып килдегез. Ә хәзер тексттагы сүзләрнең мәгънәсенә төшенеп, ни дәрәҗәдә аңлап укуыгызны тикшерик. Мин сүзләр әйтәм, сез аларның мәгънәләрен аңлатыгыз.
 
Сүзлек өстендә эш
   1. Әлеп, би, ти, си – гарәп алфавитындагы хәрефләр.
   2. “Кисекбаш”, “Ярым алма”, “Бәдәвам”, “Фәзаилеш-шөһүр” – мәдрәсәдә укылган дини, мифологик китаплар.
   3. Суфый абзый – гомерен мәдрәсәдә үткәрүче, халык һәм шәкертләр хисабына ашап, яшәп ятучы сорыкорт бер тип.
   4. Әүвәлән – башта.
   5. Сарыф – гарәп теленең морфологиясе.
   6. Нәхү – гарәп теленең синтаксисы.
   7. Зикер – Алла исемен бергәләп кабатлау.
   8. Перепись – халык санын алу.
   9. Мужик – гади авыл кешесе.
 

Әсәрне анализлау.
-     Әсәрдә сурәтләнгән вакыйгалар кайсы чорга карый? (Вакыйгалар 19 гасырның икенче яртысында Торналы авылының мәктәбендә бара.)
-     Укучылар, без бу хикәядә күтәрелгән мәсьәләләрне, сурәтләнгән вакыйгаларны бүгенге көн, ягъни 21 гасыр белән чагыштырып барырбыз. Сорауларга җавап биргәндә шуны күз алдында тотыгыз. Хәзер төркемнәрдә эшләү өчен биремнәр белән танышыйк.
 

Төркемнәрдә эшләү өчен биремнәр:
 

1 нче бирем.
 

Сөйләү.
   1 төркем. Әсәрнең кыскача эчтәлеген сөйләргә.
   2 төркем. Әсәрдә нинди персонажлар белән очраштыгыз? Әхмәтша хәзрәт турында сөйләргә.
   3 төркем. Мәктәп бинасын, ул урнашкан урынны тасвирларга.
 Укучылардан көтелгән җаваплар:
 2 төркем.
Әхмәтша хәзрәт.
Хәзрәт үзе кырык яшьләрдә. Ул зур бер хәзрәтнең мәдрәсәсендә күп гыйлем укыган. Мәдрәсәне тәмамлагач, Торналы авылында әтисе урынына мулла булган.Бу вакытта аңа 29 яшь була. Бер күрше авыл мулласының кызына өйләнә.Әхмәтша хәзрәт, инде 25 еллап укытса да, ялгыз тәһарәт алу һәм кычкырып-кычкырып бәхәсләшүдән башкага өйрәнмәгән. Аның мәктәбендә 70 ләп бала җыела. Буш вакытларында мәктәпкә көненә 2-3 мәртәбә керсә дә, хәзрәт күп вакытын аш-суга йөреп үткәрә, хәтта атнасы белән керми кала. Мәктәпкә балалар җыеп укыта башлаганда, декабрь ае җитә. Апрель башларында, язгы эшләр башлангач, мәктәптә укучылар тарала.
 3 төркем.
Мәктәп урнашкан урын.
Мәктәп берничә мулла заманыннан бирле калган.Бик иске, бер дә төзәтелмәгән. Тишек җиренә таш тыгып, туфрак белән күмеп куелган. Матчасы черек, ике җирдән багана белән терәтеп куелган. Мәктәпнең дүрт тәрәзәсе бар, ләкин күбесенең пыяласы ватылган. Пыяласыз урыннарга карындык куелган. Мәктәп авылның урта җирендәрәк, күпер башында тора. Мужиклар күпер астына тирес түгәләр. Язга каршы , көннәр җылыта башлагач, тиресләр эреп., бозык исләр чыга, шәкертләр авырый башлыйлар.
 

2 нче бирем.
 

Сайлап уку.
1 төркем. Мәктәп балаларга нинди белемнәр бирә, нинди кешеләр әзерли?
2 төркем. Халык укыту торышына нинди мөнәсәбәттә?
3 төркем. Балаларның надан калуының сәбәбен нәрсәдә күрәсез?
 Укучылардан көтелгән җавап:
 1 төркем.
“Авылның ничә йөз кешесе бу мәктәптә укып чыккан. Ләкин укырга-язарга белә торган кешеләр бик аз. “Әүвәл алдым бер дистә куян тиресе, хакы булды өч сум көмеш” дип язарга белүчеләр байтак табылса да, солдатка киткән угылларга, кияүгә киткән кызларга үз куллары берлә, теләгән сурәттә хат язып җибәрерлек аталар, агалар, энеләр вә сату-алуга киткән аталарга хат язып җибәрерлек вә анлардан килгән хатларны теләгәнчә аңлап укырлык угыллары бык сирәк табыла. Солдатка киткән угыллар рус арасында вә яисә үзе кеби укырга-язарга белми торган татар солдатлары илә бергә тугры килсәләр, берничә айлар хат җибәрә алмаенча торалар.(...)
Мужиклар балаларыны бик күп булса, тырышып, тырмашып, ике-өч ел мәктәптә тоталар, бер-ике елы һичбер нәрсә аңламыйча иҗек берлә үтәдер.Калган бер-ике елында “Кисекбаш”, “Бәдәвам”, “Кызыл алма”, “Фәзаилеш-шөһүр”кеби һич файдасыз китаплар укытылып, гомерләре заигъ ителәдер. Асыл һәрбер мөселман өчен тиеш булган иман, инану вә дини хөкемнәрдән вә дөньяга чыгулары илә һәр көн вә һәр сәгатьттә кирәк булган язу, хисап, тарих вә җәгърафиядән һичбер хәбәрләре булмый кала. Мөселманлыкны мыек кисеп, баш кырдырып кәләпүш киюдән вә яхшы чапан киеп мәсҗеткә йөрүдән генә гыйбарәт дип ышанып, фикере бозылып, сүз аңламый торган бер мөтәгассыйб (фанатик) була. Бөтен эше кеше гайбәтене сату белән чикләнгән булып, мәдәният вә прогресска дүрт башлы дошман була. Үзе һичбер нәрсә белми вә башкасына инанмый, перепись вакытында татар дип язачак булсалар, юк, юк, мин татар түгел, мин мөселман, дип сугыш чыгара. Менә безнең ибтидаи (башлангыч) мәктәпләребезнең яшьләре шулардыр”(...)
 2 төркем.
“Шул өч-дүрт ел эчендә синең угылың ни укыды? Ни белде? Дөнья өчен файдалы берәр нәрсә өйрәтмешләрме?-дип мужикларның үзләреннән соралса, ни җавап бирерләр икән? Бирәчәкләре җавап мәгълүм түгел. Чөнки алардан болай сораучы юк. Хәзрәт үзе, әлбәттә, сорамый. (...) Соралса да: “Тәкъдирдә язылганы булгандыр”,-дип кыска гына җавап бирерләр иде.Ләкин көтүдә бер кәҗә бәрәннәре сазга батып ашамаенча калса, тәкъдирдә язылганы булгандыр, дип тормыйлар. Ни өчен хайваннарны карамыйсың, ни өчен яхшы җирләрдән ашатып симертмисең, дип көтүчене тотып тәпәлиләр.Күз нурларыннан газиз булган балалары бөтен гомерләре буена надан, ахмак буларак һәм үзе өчен һәм дә башкалары өчен мөгезле бер бәла булып калса: тәкъдирдә язылганы булган, имеш! (...)
 3 төркем.
Яз җитте, мәдрәсә таралды. Шул үткән бер кыш эчендә кайсы бала тырышкан? Кайсы бала алга киткән? Кайсы артка калган? Укыган нәрсәләре кирәкле вә файдалы нәрсәләрме? Балаларның гомерләре берлә бичара вә фекара (ярлы) мужикларның балаларыны укытыр өчен тоткан мәсарифлары (чыгымнары) заигъ (әрәм) вә буш китмәгәнме? Мәдрәсәнең хәлләрен вә балаларның уку тәртибен үзгәртергә, яңартырга хаҗәт юкмы?.. Боларны синең берлә мин түгел, мәктәптә укыта торган Әхмәтша хәзрәтең үзе дә белмидер.Чөнки болар аның гакылына да килми.”(...)
 

 3 нче бирем.
 

Сорауларга җавап бирү.
1 төркем. –Җиһангир мәхдүм образы әсәрдә ничек бирелгән? Әсәргә әлеге образны кертү авторга нигә кирәк булды икән?
2 төркем. Әхмәтша хәзрәттә сез уңай сыйфатлар күрәсезме?
3 төркем. Ни өчен Әхмәтша хәзрәт яхшы итеп укыта алмый?
 Укучылардан көтелгән җаваплар.
 1 төркем.
Җиһангир - Әхмәтша хәзрәтнең олы улы. Аның белем алу теләге бик көчле. Мәктәптәге бик күп бала арасында аның көйләп укыган тавышы аермачык ишетелеп тора. Ул зирәк, тиз ятлый. Җиһангирның язарга өйрәнәсе килә. Өйдә үзе генә калган вакытларда әтисенең каләмен, кара савытын алып, туры килгән кәгазь өстенә сызыклар сызып маташа. Бер ел эчендә иҗекне тәмамлап, сүрәгә төшә. Аны бераз укыгач, “Кисекбаш” китабын башлый. Өйрәтүче булмаса да, башка балалардан күрә-күрә хәрефләр язарга өйрәнә, кеше исемнәре яза башлый. Җиһангир һаман тырышуда. Әхмәтша хәзрәт бу елдан соң аны шәһәрдәге мәдрәсәгә җибәрмәкче була.
Җиһангир образында балаларның укуга теләге, омтылышы сурәтләнә. Балаларны яхшы итеп укытучы юк, алар кызганыч хәлдә биреләләр.
 2 төркем
Хәзрәт үзенең улын бик ярата. Үз мәктәбендә бераз укытып, шәһәрдәге зур мәдрәсәгә җибәрмәкче була. Аның белемле, дәрәҗәле булуын тели. Әхмәтша хәзрәт үз мәктәбен алга җибәрергә тели, тик моны ничек эшләргә икәнен белми.
 3 төркем. 
Чөнки мәктәптәге укыту ысуллары бик артта калган. Балалар аңламыйча иҗек ятлыйлар. Күп вакытларын укытучыдан башка гына үткәрәләр. Әхмәтша хәзрәт үзе дә иске тәртипләр хөкем сөргән мәктәптә укыган, ничек укыган булса, шулай итеп укыта да.
 - Димәк, балаларның надан калуында Әхмәтша хәзрәт кенә гаепле түгел икән. Хәл итәсе мәсьәлә тирәндәрәк ята. Хәзер инде әсәрнең темасын, проблемасын, идеясен дә билгели алабыз.
 

4 нче бирем.
 

1 төркем. Әсәрнең темасын, проблемасын, идеясен билгеләргә.
2 төркем. Әсәрнең композициясе ничек корылган?
3 төркем. Әсәрнең теле, сурәтләү чаралары турында нәрсәләр әйтә аласыз?
 Укучылардан көтелгән җаваплар:
 1 төркем.
Әсәрнең темасы : 19 йөзнең икенче яртысында укыту, белем бирүнең торышы.
Проблемасы : Иске тип авыл мәктәпләренең, андагы тәрбия һәм укыту ысулларының гадәттән тыш артта калуы.
Идеясе : Яңача укытуның кирәклеген исбат итү.
 2 төркем.
Хикәя авторның сөйләве рәвешендә корылган. Ф. Кәрими, хикәяләүгә үзе дә актив катнашып, әсәрдә күтәрелгән мәсьәләләргә мөнәсәбәтен ачык белдерә, публицистик чигенешләр ясый. Композиция шул рәвешле корылган. Мәсәлән, “Әгәр мәктәпнең ни өчен алга китмәгәнене хәзрәт низамлы (тәртипле) вә монтазам (рәтле) мәктәпләрдә укыган бер кешедән сораган булса, ул кеше шунда ук: “Хәзрәт, гәрчә син мәдрәсәдә егерме биш ел гомер кичермеш исәң дә, ялгыз тәһарәт алырга вә кычкырып-кычкырып моназара кылышырга (сүз көрәштерергә) өйрәндең, бала укытырга өйрәнмәдең. Балалар тәрбиясе гыйлеме вә мәктәп идарәсе кеби балалар укытырга вә мәктәп карарга өйрәтә торган махсус фәннәр бардыр. Аларны белмәгән кешенең укыткан баласында вә тоткан мәктәбендә алга китү ихтималы юктыр.Мәктәптә тәрбия итеп балалар укыта белүнең бик күп шартлары бар. Шуның өчендер ки, руслар, төрекләр вә башка Аурупа халыклары кеби мәдәниятле милләтләр бала укытырга мөгаллимнәр вә мөгаллимәләр җитештермәк өчен укытучылар хәзерли торган махсус мәктәпләр ясаганнар.(...) Мәктәптә укытыр өчен ничек булса да тырышып, балалар укыту гыйлеменә ия булган бер мөгаллим билгеләргә кирәк иде.” “
 3 төркем
Хәзерге заманда язылган әсәрләр белән чагыштырганда, бу әсәрнең теле авыр аңлашыла, шактый ярлы. Ф.Кәрими образларны һәм тормыш картиналарын һәр яктан тулы тасвирлап бирүне максат итеп куймый, бәлки, турыдан-туры фикер йөртергә тырыша. Тискәре персонажларны сурәтләгәндә, ул ирония алымын иркен файдалана. Шулай ук әсәрдә геройларның сөйләмендә фразеологик әйтелмәләр бар. Кабатлаулар, чагыштырулар табарга була. Мәсәлән, Сарыф исенә төшкәндә, хәзрәтнең авызыннан сулар килә. Ләкин хәзрәтнең эчене пошыра торган нәрсә шулдыр ки: мәктәп алга бармыйдыр. Хәзрәтнең баласы, ахрысы, кеше булырга охшыйдыр.( Фразеологик әйтелмәләр)
Углыны бик яхшы укытмакчы була. Вә аеруча, үзенең фикеренә күрә, һәр мөэмин вә мөселман өчен тиеш булган гыйльме сарыф илә гыйльме нәхүне бик яхшы укытмакчы иде. Хәзрәт үзенең гыйлемендә бер дә кимчелек күрми. Алай дисәң, хәзрәт үзе укытуында бер дә кимчелек күрмидер. (Кабатлаулар)
Камышлы күлдә ишетелгән бака тавышы кебек, Әхмәтша хәзрәтнең мәктәбендә дә чиксез вә хисапсыз булган башка тавышлар арасында “вау, һи, лам, әлиф, йа!” тавышы аерымачык ишетелмәгә башлады. ( Чагыштыру)
 - Укучылар, Ф. Кәриминең бу әсәре татар әдәбиятында нинди урын алып тора? Аның нинди әһәмияте бар?
Әдәбият тарихчысы Габдерахман Сәгъди “Әдәбият тарихы” китабында (1926) әсәргә түбәндәгечә бәя бирә: “Ф. Кәриминең бу хикәясендә укытучы мулла, хәзрәтләрнең, андагы хәлфә, казыйларның, анда укучы шәкертләрнең кызганыч тормышлары татар матур әдәбиятында беренче мәртәбә бик яхшы бирелә алган...Ул – бу бабта (темада) татар дөньясында әһәмиятле оригиналь бер хикәя” (Г. Сәгъди. “Татар әдәбияты тарихы”. Казан, 1926, 123 бит.)
  
IV. Белемнәрне тикшерү:
 

 1.              Тест эшләү, аны тикшерү.
 

Тест
 1.Ф.Кәриминең эшчәнлек сферасына туры килмәгән өлкәне күрсәтегез:
   а) шагыйрь;
   б) мәгърифәтче әдип;
   в) мөгаллим;
   г) мөхәррир;
   д) китап басучы.
2. “Җиһангир мәхдүмнең авыл мәктәбендә укуы” әсәрендә нинди мәсьәлә күтәрелә?
   а) татарлар арасында башланган уяну, җәдидләнү, Европалашу хәрәкәтен тасвирлау;
   б) яхшылыкның нәтиҗәсе – бәхет, ә начар эшләрнең җәзасы – түбәнлек, дигән идея үткәрелә;
   в) искечә укыту ысулларының яраксызлыгын, яңача укытуның кирәклеген исбат итәргә тырышу.
3. Кайсы персонаж “Җиһангир мәхдүмнең авыл мәктәбендә укуы” әсәреннән түгел?
   а) Биктимер агай;
   б) Салих бабай;
   в) Әхмәтша хәзрәт.
4. Әлеге хикәя мәгърифәтчелек әдәбияты таләпләренә туры киләме?
   а) әйе;
   б) юк.
 

Дөрес җаваплар
         1.  а)      2.  в)      3.  б)      4.  а)
 
V. Йомгаклау.
 

 Үткәнен белмәгән халыкның киләчәге юк, диләр. Ә безнең тарихи үткәнебез – бик кадерле мирас. Без аны саклыйбыз, өйрәнәбез. Казаныбыз, чыннан да, бай тарихлы, мәдәниятле шәһәр. Аның танылган шәхесләре, күренекле галимнәре, фән, сәнгать эшлеклеләре бар. Бүген без халкыбызның иң күренекле шәхесләреннән берсе – Фатих Кәрими , аның иҗаты турында сөйләшербез. Ул җәмгыять тормышының күп тармакларында уңышлы эшли, яңа әдәбиятыбызны мәйданга чыгаруда катнашып, исеме К. Насыйри, Р.Фәхретдин, Г. Исхакый, Г. Ибраһимовлар белән бер биеклеккә куелырлык дәрәҗәгә ирешә.
 

